
O Alla, kattar fina
sens ta’ għaġeb

għall-ħolqien tiegħek.
Agħtina d-dawl u l-kuraġġ

li fl-iżvilupp tal-art
u l-ħarsien tal-ambjent

naħdmu biss għall-ġid komuni,
ħalli min jeżerċita xi dritt

iqis sewwa d-drittijiet ta’ ħaddieħor.
Fil-kampanja, agħmel li nagħrfu

s-sbuħija ta’ għemil idejk
u nħallu lil ħaddieħor igawdi bħalna 

l-preżenza tiegħek fil-ħolqien,
għax aħna lkoll responsabbli

li nħarsu kulma inti ħlaqt
fil-kobor tiegħek.

“Ħarsu lejn il-ġilji tal-għelieqi… lanqas Salamun, 
fil-glorja tiegħu ma kien jilbes bħal wieħed 
minnhom.” (Mt 6:28-29)

Kemm nieqaf napprezza l-kobor tal-ħolqien: il-kampanja, it-tjur, 
is-siġar, l-arja, il-baħar? Inħalli lil ħaddieħor japprezza dan il-
ħolqien? Jekk għandi xi awtorità fil-qasam tal-ambjent, x’valur 
qed nagħti lill-ħolqien t’Alla fit-tfassil u t-tħaddim tal-politika 
ambjentali u fid-deċiżjonijiet li nieħu?

“Ħadd ma jista’ jaqdi żewġ sidien… Ma tistgħux 
taqdu lil Alla u lill-flus.” (Mt 6:24)

Jien ta’ min jien qaddej, t’Alla jew tal-flus? Meta nagħmel użu 
mill-ambjent, nagħti każ tad-drittijiet ta’ ħaddieħor, jew nara 
l-interessi tiegħi biss? Jekk jien bidwi full-time, part-time jew 
dilettant, naf li jekk insaqqi bl-ilma mid-drenaġġ qed nagħmel 
ħsara lill-ilma tal-pjan u nniġġes il-ħaxix u l-frott? Jekk jien 
għandi xi awtorità  fil-qasam tal-ippjanar, tal-iżvilupp tal-art u 
l-ħarsien tal-ambjent, għalija x’jiġi l-ewwel, il-ġid komuni, jew 
l-interessi ta’ min għandu l-flus?

“Jekk iżżommu fil-kelma tiegħi, tkunu tassew 
dixxipli tiegħi u tagħrfu l-verità u l-verità 
teħliskom.” (Ġw 8: 31-32)

Għandi kuraġġ li, bħal Ġesù, nitkellem ċar u bla tlaqliq dwar 
l-ambjent? Infittex tagħrif dwar l-ambjent ħalli nkun aktar kapaċi 
napprezza l-ħolqien t’Alla? Jekk jien professjonist fil-qasam 
tal-ippjanar tal-iżvilupp u l-ħarsien tal-ambjent,  kemm jien lest 
li nħares il-verità u nkun onest fejn tidħol informazzjoni dwar 
l-ambjent u proposti ta’ żvilupp?

Il-Ħolqien, il-Flus u l-Verità:


